
GİRİŞ 

 

Azərbaycanın dinc əhalisini qətlə yetirmək məqsədi ilə ardıcıl olaraq hərbi 

təxribatlar törədərək sülh və insanlıq əleyhinə yönəlmiş müharibə və terror 

cinayətlərini davam etdirən Ermənistan silahlı qüvvələri  2020-ci il 17 oktyabr 

tarixində gecə saat 01 radələrində cəbhə bölgəsindən 100 km uzaqda yerləşən, 

ölkəmizin qədim tarixə malik ikinci böyük şəhəri olan Gəncənin əhalinin sıx 

məskunlaşdığı mərkəzi hissələrini növbəti dəfə Ermənistan ərazisindən ballistik 

raket atəşinə tutmuşdur.   

Artıq beşinci dəfədir ki, Ermənistan silahlı qüvvələri Azərbaycanın Gəncə 

şəhərini qadağan olunmuş silahlardan istifadə olunmaqla atəşə tutmuş və onlardan 

üçü əhalinin sıx məskunlaşdığı əraziyə düşərək ağır tələfatlara səbəb olmuşdur.    

Gəncə şəhərində dinc əhalinin sıx məskunlaşdığı yaşayış məntəqələrinin 

Ermənistanın növbəti hərbi təcavüzünə məruz qalması nəticəsində yenə də insanlar 

arasında çoxsaylı tələfat və yaralanma halları baş vermiş, bir çox mülki infrastruktur 

obyektləri dağıdılmış, beləliklə də mülki əhaliyə külli miqdarda maddi, mənəvi və 

fiziki ziyan vurulmuşdur. 

Azərbaycan Respublikasının İnsan Hüquqları üzrə Müvəkkili (Ombudsman) 

Səbinə Əliyeva mülki əhalinin fundamental insan hüquqlarının kobud şəkildə 

pozulması ilə nəticələnmiş qeyd olunan halları faktaraşdırıcı missiya çərçivəsində 

yerində araşdırmışdır. Bu, Gəncə şəhərində Ermənistanın törətmiş olduğu müharibə 

cinayətlərinin nəticələri ilə bağlı Ombudsmanın sayca üçüncü hesabatıdır. 

Təqdim olunan hesabat Azərbaycan Ombudsmanı tərəfindən Gəncə şəhərində 

faktaraşdırıcı missiya çərçivəsində həyata keçirilmiş monitorinq zamanı yerində 

toplanmış real faktlara əsaslanır və 17–18 oktyabr 2020-ci il tarixlərini əhatə edir. 

 

 

 

 

 

 

 

 

 

 

 

 

 
 
 

Ermənistan silahlı qüvvələrinin Gəncə şəhərini 17.10.2020-ci il tarixdə 

ballistik raket atəşinə tutması nəticəsində baş vermiş tələfatlara dair statistik 

göstəricilər bu şəkildə öz əksini tapmışdır. Göründüyü kimi, həlak olan 14 nəfərdən 

4-ü kişi, 5-i qadın, 5-i uşaqdır, yaralanan 57 nəfərdən isə 25-i kişi, 23-ü qadın, 9-u 

uşaqdır. 

Ermənistanın hərbi təcavüzünə məruz qalmış  

Gəncə şəhəri haqqında qısa məlumat 

 

Müxtəlif dövrlərdə Azərbaycanın tarixində mühüm rol oynamış ölkəmizin ən 

qədim şəhərlərindən biri olan Gəncə b.e.ə.V əsrdə yaradılmışdır. 

Dəniz səviyyəsindən 400-450 m yüksəklikdə yerləşən Gəncə şəhəri 

Azərbaycanın qərbində, paytaxt Bakı şəhərindən 375-km qərbdə, Kiçik Qafqazın 

şimal-şərq ətəyində Kür-Araz ovalığındakı Gəncə-Qazax düzənliyində yerləşir. 

Bəşər sivilizasiyasının ilkin meydana gəlmiş ərazilərindən biri də 

Azərbaycanın ayrılmaz hissəsi olan Gəncə şəhərinin tarixi ərazisi olmuşdur. Elmi 

və arxeoloji tədqiqatlar nəticəsində Gəncənin təkcə Azərbaycanın deyil, 

bütövlükdə Şərqin elm və mədəniyyət beşiklərindən olması sübut edilmişdir. 

Əhalisinin sayına görə (1 yanvar 2019-cu il tarixə olan məlumata əsasən 

Gəncə şəhərində əhalinin sayı - 334,0 min nəfər, əhalinin sıxlığı isə 1 km2 3036 

nəfər təşkil etmişdir) respublikada ikinci, sənaye məhsulları istehsalına görə Bakı 

və Sumqayıtdan sonra üçüncü şəhərdir. İstehsal edilən sənaye məhsullarının 

ümumi həcminin çox hissəsi əlvan metallurgiya, yüngül və yeyinti sənayesi, 

elektronika və cihazqayırma müəssisələrinin payına düşür. 

Azərbaycan Respublikasının qədim tarixə malik ikinci böyük şəhəri olan 

Gəncə cəbhə bölgəsindən 100 km uzaqda yerləşir. 

Gəncə şəhəri Ermənistan Respublikası ərazisindən qəsdən və məqsədli şəkildə 

qadağan edilmiş SKAD/Elbrus əməliyyat-taktik ballistik raketlərindən artıq üçüncü 

dəfədir atəşə tutularaq çoxsaylı insan tələfatına və dağıntılara məruz qalır. Mülki 

əhalinin atəşə tutulduğu ərazilərə yaxın yerlərdə hər hansı bir hərbi obyekt mövcud 

deyildir. Bu isə bir daha törədilən həmin hərbi təxribatın mülki əhaliyə yönəlmiş 

terror aktı olduğunu təsdiq edir.    

Gəncə şəhərinin Ermənistan ərazisindən üçüncü dəfə  

insan tələfatına səbəb olan ballistik raket atəşinə  

tutulması barədə məlumat 

 

Ermənistan Respublikası öz təcavüzkar və məkrli siyasətinə uyğun olaraq 

beynəlxalq hüququn norma və prinsipləri kobud şəkildə pozmaqla qəsdən və 
məqsədli şəkildə mülki əhalinin qətlə yetirilməsi, yaralanması, mülki obyektlərin 

dağıdılması ilə nəticələnən sülh və insanlıq əleyhinə yönəlmiş müharibə cinayətləri 
və terror aktları törətməkdə davam edir. 

Belə ki, 2020-ci il oktyabrın 17-də gecə saat 01 radələrində Gəncə şəhərinin 
mərkəzi hissələrinin Ermənistan ərazisindən yenidən qadağan olunmuş ballistik 

raketlərdən atəşə tutulması1 nəticəsində dinc əhali arasında qətlə yetirilənlərin                  
(4-ü kişi, 5-i qadın, 5-i uşaq olmaqla 14 nəfər) və yaralananların (25-i kişi, 23-ü 

qadın, 9-u uşaq olmaqla 57 nəfər) olması faktı bunu bir daha aydın şəkildə sübut 
edir.  

Eyni zamanda raket mərmilərinin partlaması nəticəsində fərdi yaşayış evlərinin 

və digər mülki obyektlərin dağıntılara məruz qalması2 mülki əhaliyə külli miqdarda 
ziyan dəyməsinə səbəb olmuşdur.3 Belə ki, 20 ev tamamilə dağılmış, ətrafda olan bir 

çox bina, obyekt, o cümlədən 4 uşaq bağçası-körpələr evi, 1 məktəb və 1 uşaq 
poliklinikası zərər görmüşdür.  

Bununla da Ermənistan Respublikası BMT-nin Nizamnaməsi, beynəlxalq 
hüququn norma və prinsipləri, o cümlədən beynəlxalq humanitar hüquq normaları, 

xüsusilə də 1949-cu il tarixli Cenevrə Konvensiyaları və onların Əlavə 
Protokollarının tələblərini, habelə 10 oktyabr 2020-ci il tarixdə saat 12:00-dan 

etibarən Azərbaycanla Ermənistan arasında elan edilmiş humanitar atəşkəs rejimini 
bir daha kobud şəkildə pozmuşdur.  

Azərbaycanın dinc əhalisi arasında çoxsaylı tələfat və yaralanma hallarının baş 

verməsinə, mülki obyektlərin dağıdılmasına səbəb olmaqla onlara külli miqdarda 

maddi, mənəvi və fiziki ziyan vuran işğalçı Ermənistan Respublikasından sülh və 

insanlıq əleyhinə yönəlmiş bu cinayətlərə təcili olaraq son qoyması və bu işğalçı 

dövlətə qarşı beynəlxalq hüquqi məsuliyyət tədbirlərinin tətbiq olunmasının tələb 

edilməsi üçün Azərbaycan Ombudsmanı tərəfindən beynəlxalq təşkilatlara, dünya 

dövlətlərinə, milli insan hüquqları təsisatlarına çağırış olaraq növbəti etiraz bəyanatı 

ünvanlanmışdır.4 
Bu bəyanat Azərbaycan Ombudsmanı tərəfindən BMT-nin Baş Katibinə, BMT-

nin Təhlükəsizlik Şurasına, BMT-nin İnsan Hüquqları üzrə Ali Komissarına, BMT-

nin Qaçqınlar üzrə Ali Komissarına, BMT-nin İnsan Hüquqları Şurasına, 
YUNİSEF-ə, YUNESKO-ya, Avropa İttifaqına, Avropa Şurasına, ATƏT-ə, 

Beynəlxalq və Avropa Ombudsmanlar İnstitutlarına, Asiya Ombudsmanlar 
Assosiasiyasına, İslam Əməkdaşlıq Təşkilatına və bu quruma üzv dövlətlərin 

 
1 https://www.facebook.com/ombudsman.az/videos/345494153402826/ 
2 https://www.youtube.com/embed/6RWUIwPNqJ8 
3 https://www.youtube.com/watch?v=s9XPLakibDI 
4 https://ombudsman.az/en/view/news/2128/statement-of-the-commissioner-for-human-rights-ombudsman-of-the-republic-of-azerbaijan-concerning-

the-civilian-casualties-and-destructions-in-ganja-city-occurred-due-to-another-missile-strike-of-armen 

Ombudsmanlar Assosiasiyasına, İslam Əməkdaşlıq Təşkilatının Müstəqil Daimi 
İnsan Hüquqları Komissiyasına, Avropa Uşaq Hüquqları Ombudsmanları 

Şəbəkəsinə, Beynəlxalq Sülh Bürosuna, müxtəlif ölkələrin ombudsmanlarına və 
milli insan hüquqları institutlarına göndərilmişdir. 

Ermənistanın öz ərazisindən Azərbaycanın Gəncə şəhərində mülki əhalinin sıx 

yaşadığı əraziləri ballistik raket atəşinə tutması faktı ilə əlaqədar sosial şəbəkələrdə - 
Twitter5, Facebook6, habelə kütləvi informasiya vasitələrində də beynəlxalq 

hüququn norma və prinsipləri əsasında bu kimi müharibə cinayəti və terror 
aktlarının qarşısının alınması istiqamətində təcili tədbirlərin görülməsi ilə bağlı 

dünya ictimaiyyətinə Ombudsman tərəfindən bir daha çağırış edilmişdir.  
 

Ombudsmanın Gəncə şəhərində üçüncü faktaraşdırıcı missiyası 

 

Azərbaycan Respublikasının İnsan Hüquqları üzrə Müvəkkili (Ombudsman) 

Ermənistan silahlı qüvvələrinin qadağan olunmuş silahlardan istifadə etməklə 

törətdiyi, çoxsaylı insan tələfatı və dağıntılarla əlaqədar Gəncə şəhərində üçüncü 

dəfə faktaraşdırıcı missiya həyata keçirmişdir.  

Faktaraşdırıcı missiyanın məqsədi Ermənistan silahlı qüvvələrinin elə həmin 

tarixdə Gəncə şəhərində törətdiyi növbəti müharibə cinayəti və terror aktı 

nəticəsində baş vermiş insan tələfatı, yaralanma və dağıntılarla əlaqədar insan 

hüquqlarının kobud şəkildə pozulmasını təsdiq edən faktların və dinc əhaliyə dəymiş 

zərərin beynəlxalq hüquq normaları çərçivəsində qiymətləndirilməsi və dünya 

ictimaiyyətinin diqqətinə çatdırılması olmuşdur.7  

Azərbaycan Ombudsmanının faktaraşdırıcı missiya çərçivəsində Gəncə 

şəhərində həyata keçirdiyi növbəti monitorinq səfəri zamanı Ermənistan silahlı 

qüvvələrinin Gəncə şəhərini növbəti dəfə qəsdən və məqsədli şəkildə raket atəşinə 

tutması nəticəsində dinc əhali arasında içərisində uşaq, qadın, ahıl insanların da 

yaşadığı çoxmənzilli binalarda həlak olan və yaralananların olması, fərdi yaşayış 

evlərinə və digər mülki obyektlərə ciddi ziyan dəyməsi faktları müşahidə edilmişdir. 

Belə ki, ilkin araşdırmalar zamanı məlum olmuşdur ki, 17 oktyabr 2020-ci il tarixinə 

3-ü uşaq olmaqla 12 nəfər mülki şəxs həlak olmuş, 52 nəfər yaralanmışdır, 2 uşağın 

taleyi barədə isə məlumat olmadığı müəyyən edilmişdir. Eyni zamanda çoxsaylı 

mülki infrastruktur obyektlərinə külli miqdarda ziyan dəymişdir.8   

Terrora məruz qalaraq dağılmış yaşayış binalarının ərazisində 18 oktyabr 2020-

ci il tarixdə davam etdirilmiş axtarış-xilasetmə işləri zamanı taleyi naməlum qalan 

iki uşağın cəsədləri dağıntılar altından tapılaraq çıxarılmışdır.  

Bununla da 17 oktyabr 2020-ci il tarixdə Ermənistan terrorunun hədəfi olan 

Gəncə şəhərində həlak olan şəxslərin sayı 5-i uşaq, 5-i qadın olmaqla 14 nəfərə, 

yaralananların sayı isə 9-u uşaq, 23-ü qadın olmaqla 57 nəfərə çatmışdır. 

Ombudsman həlak olmuş şəxslərin yaxınları, yaralanmış və zərərçəkmiş şəhər 

 
5 https://twitter.com/az_ombudsman 
6 https://www.facebook.com/ombudsman.az/?epa=SEARCH_BOX 
7 https://ombudsman.az/az/view/news/2124/ombudsman-sebine-eliyeva-gencede-faktarashdirici-missiya-heyata-kechirir 
8 https://www.facebook.com/ombudsman.az/videos/345494153402826/ 

sakinləri ilə görüşmüş, dağıdılmış yaşayış evlərinə və digər infrastruktur 

obyektlərinə baş çəkərək araşdırma aparmışdır. Müəyyən edilmişdir ki, bu dəfə də 

bir uşaq hər iki valideyni itirmişdir, onlar dağıntılar altında qalaraq həlak olmuşlar. 

Mövcud problemlərin yerində həll olunması ilə bağlı aidiyyəti qurumlarla birgə 

müvafiq tədbirlər görülmüşdür. 9 

Faktaraşdırıcı missiya çərçivəsində həyata keçirilmiş monitorinq zamanı bir 

daha müəyyən edilmişdir ki, Ermənistan Respublikası öz ərazisindəki xüsusi raket 

sistemlərindən istifadə etməklə Azərbaycanın mülki əhalisini hədəf seçərək sülh və 

insanlıq əleyhinə yönəlmiş müharibə və terror cinayətləri törətməkdə, yəni insan 

hüquqları sahəsində qüvvədə olan beynəlxalq hüquqi aktların müddəalarını kobud 

şəkildə pozmaqda davam edir.10    

 

Ermənistan silahlı qüvvələrinin Ermənistan ərazisindən Azərbaycan 

Respublikasının Gəncə şəhərini ballistik raket atəşinə tutması nəticəsində baş 

vermiş dağıntılardan görüntülər aşağıdakı şəkillərdə öz əksini tapmışdır:  

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 
 

9 https://twitter.com/i/status/1317825866173472768 
10 https://ombudsman.az/en/view/news/2134/ombudsman-sabina-aliyeva-conducts-fact-finding-mission-to-ganja-city 

Ombudsmanın Ermənistan silahlı qüvvələrinin Ermənistan ərazisindən 

Azərbaycan Respublikasının Gəncə şəhərini ballistik raket atəşinə tutması 

nəticəsində baş vermiş dağıntlardan zərərçəkmiş şəhər sakinləri və hadisə 

yerinə gəlmiş mətbuat nümayəndələri ilə görüşündə çəkilmiş şəkillər: 

Ombudsmanın Ermənistan silahlı qüvvələrinin Ermənistan ərazisindən 

Azərbaycan Respublikasının Gəncə şəhərini ballistik raket atəşinə tutması 

nəticəsində həlak olmuş şəxslərin yaxınları, yaralanmış və zərərçəkmiş şəhər 

sakinləri ilə, valideynlərini itirmiş uşaqlarla görüşü, həmçinin hər iki valideyni 

dağıntılar altında qalmış yaralı uşağa baş çəkərkən çəkilmiş şəkillər terrordan 

əziyyət çəkən insanların keçirdiyi əzab-əziyyət və iztirabı əks etdirir.  

Gəncə şəhərinin Ermənistan silahlı qüvvələri tərəfindən ballistik raket 

atəşinə tutulması nəticəsində dağılan evlərin birinin altından çıxarılan 3 yaşlı  

Xədicənin itkin düşmüş valideynləri 26 yaşlı Züleyha Şahbazlı, 29 yaşlı Royal 

Şahbazlı və bacısı Mədinə (1 yaş 4 ay) həlak olublar. Artıq Xədicənin 

valideynləri və bacısı bu həyatda deyillər, lakin onun bundan xəbəri yoxdur. 

Gəncə şəhərinin Ermənistan silahlı qüvvələri tərəfindən ballistik raket 

atəşinə tutulması nəticəsində bir ailənin 5 nəfər üzvü - 18.10.2005-ci il 

təvəllüdlü Əsgərova Nigar Azər qızı ilə birlikdə onun ailə üzvləri də qətlə 

yetirilmişdir.  

Əgər sağ qalsaydı, 18 oktyabrda 15 yaşlı Nigarın ad günü qeyd 

olunacaqdı. Təəssüf ki, Ermənistan silahlı qüvvələrinin hədəfinə tuş gələn 

Nigar ad gününü doğmaları ilə birlikdə qeyd edə bilmədi. BMT-nin “Uşaq 

hüquqları haqqında Konvensiyası”nın müddəaları kobud şəkildə pozulduğuna 

görə BMT-nin Uşaq Hüquqları Komitəsi tərəfindən bu məsələ üzrə xüsusi 

prosedur başladılmalıdır.   

Ermənistanın siyasi-hərbi hakimiyyətinin Azərbaycan xalqına olan 

nifrətinin qurbanına çevrilmiş uşaqların oyuncaqlarını və məktəb dəftərlərini 

görmək olduqca ürəkyandırıcıdır. Təəssüf ki, həmin uşaqlar heç vaxt digərləri 

kimi gülümsəyə və oynaya bilməyəcəklər. 

Ombudsman tərəfindən faktaraşdırıcı missiya çərçivəsində toplanmış 

faktlarda istifadəsi beynəlxalq humanitar hüquq normalarına əsasən qadağan 

olunmasına baxmayaraq Ermənistan silahlı qüvvələri tərəfindən Gəncə 

şəhərinə atılmış ballistik raketlərin qalıqları aydın şəkildə görünür.11 
  

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 
11 https://www.facebook.com/ombudsman.az/videos/345494153402826/?epa=SEARCH_BOX 

Azərbaycanın mülki əhasinin Ermənistan tərəfindən ballistik raket atəşinə 

tutulması faktının beynəlxalq hüquqi baxımdan qiymətləndirilməsi 

 

Ermənistan silahlı qüvvələri 10 oktyabr 2020-ci il tarixdə saat 12:00-dan 

etibarən Azərbaycanla Ermənistan arasında humanitar atəşkəs elan edilməsinə  

baxmayaraq Azərbaycanın cəbhə bölgəsindən uzaqda yerləşən və mülki əhalinin sıx 

məskunlaşdığı Gəncə şəhərini ballistik raketlərdən istifadə edilməklə növbəti dəfə 

atəşə tutmuş, sülh və insanlıq əleyhinə yönəlmiş müharibə və terror cinayətləri 

törətmişdir. 

Qeyd olunmalıdır ki, beynəlxalq sülhün və təhlükəsizliyin əsas təminatçısı 

kimi çıxış edən BMT-nin Təhlükəsizlik Şurasının 1993-cü ildə qəbul etdiyi 82212, 

85313, 87414 və 88415 saylı qətnamələrində Ermənistanın Azərbaycan ərazilərinə 

hərbi təcavüzü ilə əlaqədar münaqişənin beynəlxalq hüququn norma və prinsipləri 

əsasında həlli üzrə siyasi prosesin hüquqi çərçivəsi müəyyən edilmişdir.16 

Bu qətnamələrdə bir daha Azərbaycan ərazilərinin işğalı pislənilir, güc tətbiqi 

vasitəsilə ərazi iddialarının reallaşdırılması qəbul edilmir, Azərbaycanın ərazi 

bütövlüyü, suverenliyi və sərhədlərinin toxunulmazlığı bir daha təsdiq olunur və 

işğalçı qüvvələrin Azərbaycanın işğal olunmuş bütün ərazilərindən dərhal, tam və 

qeyd-şərtsiz çıxarılması tələb edilir. 

BMT-nin Təhlükəsizlik Şurasının qətnamələrinin tələblərini yerinə yetirməyən 

işğalçı Ermənistan Respublikasının qadağan olunmuş silahlardan istifadə etməklə 

törətdiyi növbəti hərbi təxribatlar Azərbaycanın dinc əhalisinə hədəflənmiş növbəti 

müharibə cinayəti və terror aktıdır. Bu cinayətlər sülh və insanlıq əleyhinə 

yönəldiyindən beynəlxalq hüquqi məsuliyyət yaradır. 

BMT Baş Məclisinin 86-cı plenar iclasında “Azərbaycanın işğal olunmuş 

ərazilərindəki vəziyyət” başlığı altında 14 mart 2008-ci il tarixində qəbul edilmiş 

62243 saylı Qətnaməsində “Azərbaycan Respublikasının beynəlxalq səviyyədə 

tanınmış sərhədləri daxilində suverenliyinə və ərazi bütövlüyünə hörmət və dəstək” 

təkrarlanmış, “bütün Ermənistan silahlı qüvvələrinin Azərbaycan Respublikasının 

bütün işğal olunmuş ərazilərindən dərhal, tam və qeyd-şərtsiz çıxarılması” tələb 

olunur və həmçinin “heç bir dövlətin Azərbaycan Respublikası ərazilərinin işğalı 

nəticəsində yaranan hüquqi vəziyyəti tanımamalı və bu vəziyyətin qorunmasına 

yardımçı və ya kömək etməməli olduğu” bəyan edilmişdir. 

Lakin BMT-nin Nizamnaməsinin, beynəlxalq hüququn norma və prinsiplərinin, 

o cümlədən beynəlxalq humanitar hüquq normalarının, xüsusilə də 1949-cu il tarixli 

Cenevrə Konvensiyaları və onların Əlavə Protokollarının, “Müharibə zamanı mülki 

əhalinin müdafiəsi haqqında Konvensiya”nın, “Silahlı münaqişə zamanı mədəni 

sərvətlərin mühafizəsi haqqında Haaqa Konvensiyası”nın, habelə “Uşaq hüquqları 

haqqında Konvesiyası”nın müddəaları təcavüzkar Ermənistan dövləti tərəfindən 

 
12 http://unscr.com/en/resolutions/822 
13 http://unscr.com/en/resolutions/853 
14 http://unscr.com/en/resolutions/874 
15 http://unscr.com/en/resolutions/884 
16 https://www.mfa.gov.az/en/content/110/munaqisenin-huquqi-aspektleri 

http://unscr.com/en/resolutions/822
http://unscr.com/en/resolutions/853
http://unscr.com/en/resolutions/874
http://unscr.com/en/resolutions/884

mütəmadi olaraq kobud şəkildə pozulmaqda davam edir.   

BMT-yə üzv olan dövlətlərdən biri kimi Ermənistan Respublikası qadınların və 

uşaqların müdafiəsi üçün mühüm təminatlar verən 1925-ci il Cenevrə protokolu və 

1949-cu il Cenevrə konvensiyaları17, həmçinin, silahlı münaqişələr dövründə insan 

hüquqlarına hörmət edilməsinə aid digər beynəlxalq hüquqi aktlarla üzərinə 

götürdüyü bütün öhdəlikləri yerinə yetirməli olduğu halda bunu icra etmir.   

BMT-nin Baş Məclisinin 1974-cü il 14 dekabr tarixli Qətnaməsi ilə qəbul 

edilmiş “Qadın və uşaqların fövqəladə hallarda, silahlı münaqişələr dövründə 

müdafiəsi haqqında Bəyannamə”də də vurğulanır ki, mülki əhaliyə, xüsusilə, 

əhalinin ən müdafiəsiz hissəsi olan qadınlara və uşaqlara saysız-hesabsız əzab-

əziyyət gətirən hücum edilməsi qadağandır və belə hərəkətlər pislənməlidir.18 

Avropa İttifaqı adından 17 oktyabr 2020-ci il tarixdə yayılmış bəyanatda 2020-

ci il oktyabrın 16-dan 17-nə keçən gecə Ermənistan tərəfindən Azərbaycanın Gəncə 

şəhərinə endirilən zərbələr nəticəsində mülki insan tələfatı və insanların ağır 

yaralanmasından təəssüf hissi keçirildiyi bildirilir və qeyd olunur ki, tərəflər mülki 

insanları və mülki obyektləri hədəf almağı dayandırılmalıdır. 19 

BMT Baş katibinin Ermənistan və Azərbaycan arasındakı vəziyyətlə bağlı 18 

oktyabr 2020-ci il tarixli bəyanatında münaqişə ərazisində insanların yaşayış 

yerlərinə edilən bütün hücumlar qınanmış və Gəncə şəhərinə edilmiş hücum 

nəticəsində uşaqlar da daxil olmaqla mülki şəxslərin həyatını faciəvi şəkildə 

itirməsinin qəbulolunmaz olduğu vurğulanmışdır.20 
 

  

 

 

 

 

 

 

 

 

 

 

 

 

 

 

 

 

 

 
17 https://www.icrc.org/en/doc/assets/files/publications/icrc-002-0173.pdf 
18 https://www.un.org/en/genocideprevention/documents/atrocity-crimes/Doc.19_declaration%20protection%20women%20armed%20conflict.pdf 
19 https://apa.az/en/nagorno_garabagh/EU-issues-statement-regarding-missile-strikes-on-Azerbaijans-Ganja-city-by-Armenia-333218 
20 https://www.un.org/sg/en/content/sg/statement/2020-10-18/statement-attributable-the-spokesperson-for-the-secretary-general-the-situation-between-armenia-and-

azerbaijan 

https://www.icrc.org/en/doc/assets/files/publications/icrc-002-0173.pdf

NƏTİCƏ 

 
Ermənistan silahlı qüvvələrinin Azərbaycanın qədim və ikinci böyük şəhəri 

olan Gəncəni yenidən Ermənistan ərazisindən qadağan olunmuş silahlardan atəşə 
tutması nəticəsində mülki əhali arasında çoxsaylı tələfat və yaralanma hallarının baş 
verməsi, mülki obyektlərin dağıntılara məruz qalması Ermənistan Respublikasının 

öz təcavüzkar siyasətindən əl çəkməkdiyini və münaqişənin siyasi yolla həll 
edilməsinə maraq göstərmədiyini bir daha aydın şəkildə sübut edir. 

Azərbaycanın dinc  əhalisinin həyat  və  sağlamlığı  üçün  ciddi  təhlükə  

yaradan Ermənistanın ölkəmizə qarşı bu hərbi təxribatları, insanların təkcə fiziki və 

maddi cəhətdən deyil, mənəvi-psixoloji baxımdan da ağır və riskli vəziyyətdə 

qalmalarına, yaşamaq, təhlükəsiz və sağlam ətraf mühitdə yaşamaq və digər 

fundamental hüquq və azadlıqlarının kobud şəkildə pozulmasına səbəb olur. 

Ermənistanın insanlığa sığmayan bu kimi müharibə cinayətləri əhalinin həyat və 
sağlamlığı üçün ciddi təhlükədir və bu təcavüz aktı beynəlxalq təşkilatları, dünya 
dövlətlərini, milli insan hüquqları təsisatlarını ciddi şəkildə narahat edərək işğalçı 

Ermənistan Respublikasına qarşı hüquqi sanksiyaların tətbiq edilməsi ilə bağlı 
konkret tədbirlərin görülməsi üzrə səylər göstərməyə vadar etməlidir.    

Hazırkı reallıq isə budur ki, Ermənistanın Azərbaycan ərazilərinə qarşı hərbi 

təcavüzü ilə bağlı beynəlxalq təşkilatlar tərəfindən hələ də konkret hüquqi 

məsuliyyət müəyyən edən tədbirlər həyata keçirilmir.  

BMT-nin Təhlükəsizlik Şurasının Ermənistanın Azərbaycan ərazilərinə hərbi 

təcavüzü ilə əlaqədar münaqişənin beynəlxalq hüququn norma və prinsipləri 

əsasında həlli üzrə siyasi prosesin hüquqi çərçivəsini müəyyən edən 822, 853, 874 

və 884 saylı qətnamələrini yerinə yetirməyən, mütəmadi olaraq hərbi 

təxribatlar törədərək ədalətli sülhün əldə olunması təşəbbüslərinə zərbə vuran, 

BMT Baş Məclisi tərəfindən 2006 və 2008-ci illərdə qəbul olunmuş 

“Azərbaycanın işğal olunmuş ərazilərində vəziyyət” adlı qətnamələrinə, BMT -

nin “Uşaq Hüquqları haqqında Konvensiya”sına, BMT Təhlükəsizlik 

Şurasının “Silahlı münaqişələr zamanı uşaqların qorunması tədbirləri 

haqqında” 2427 saylı qətnaməsinin də tələblərinə əməl etməyən işğalçı 

Ermənistana qarşı ciddi sanksiyalar tətbiq edilmir.  
Beynəlxalq təşkilatlar və xarici ölkələr tərəfindən təsirli tədbirlər 

görülmədiyindən sülh və insanlıq əleyhinə törətdiyi cinayətlərə görə beynəlxalq 

səviyyədə heç bir cəza almayan Ermənistan Respublikası yeni cinayətlər törətməkdə 
davam edir. Buna görə də heç bir cəza almayacağından arxayındır və cəzasızlıq 

mühitindən ruhlanaraq Azərbaycanın mülki əhalisinə qarşı yeni müharibə cinayətləri 
və terror aktları törətməkdən çəkinmir. 

Ermənistanla Azərbaycan arasında olan hərbi münaqişənin Azərbaycanın ərazi 
bütövlüyü çərçivəsində danışıqlar yolu ilə həll edilməsində mühüm təsir gücünə 

malik olan bir sıra dünya dövlətləri bu məsələdə nəinki ədalətsizcəsinə susqunluq 
nümayiş etdirir, hətta ikili standartlara yol verərərək qarşı tərəfin işğalçılıq 
fəaliyyətinə imkan yaradırlar. 

Bütün bunlar isə aralarında uşaqların, qadınların, əlilliyi olan şəxslərin, 
ahılların da olduğu çoxsaylı mülki əhalinin də günahsız olaraq həlak olmasına, 

yaralanmasına, əmlaklarının dağıdılmasına, beləliklə də fundamental insan hüquq və 
azadlıqlarının kütləvi və kobud şəkildə pozulmasına səbəb olur. 

Ermənistanın Azərbaycan ərazilərinə və mülki əhaliyə, o cümlədən uşaqlara 

qarşı mütəmadi olaraq həyata keçirdiyi hərbi təcavüz aktları ilə bağlı Azərbaycan 
Ombudsmanı tərəfindən BMT-nin Uşaq Fondunun (UNICEF) Avropa və Mərkəzi 

Asiya üzrə regional direktoru xanım Əfşan Xana da müraciət ünvanlanmışdır.  
UNICEF-in Regional Ofisi öz mandatına uyğun olaraq mülki əhalinin, xüsusilə 

uşaqların Ermənistan silahlı qüvvələri tərəfindən hədəf seçilməsindən narahat 
olmalı, Ermənistanın iştirakçısı olduğu beynəlxalq müqavilələrin, xüsusilə də 

Cenevrə Konvensiyalarının, BMT-nin “Uşaq hüquqları haqqında Konvensiyası”nın 
müddəalarının kobud şəkildə pozulması faktlarına BMT səviyyəsində, xüsusilə də 

Uşaq Hüquqları Komitəsində (bundan sonra – Komitə) münasibət bildirilməsinə və 
onların hüquqlarının beynəlxalq hüquqi müdafiəsinə nail olmaq məqsədilə bu 

istiqamətdə təşəbbüslə çıxış etməlidir.  
BMT-nin “Uşaq hüquqları haqqında Konvensiyası”nın 45-ci maddəsinin “a” 

bəndinə əsasən BMT-nin ixtisaslaşmış qurumlarının, o cümlədən UNICEF-in 
səlahiyyəti vardır ki, bu Konvensiyanın onların səlahiyyət dairəsinə daxil olan 

müddəalarının həyata keçirilməsi məsələlərinə baxılmasında təmsil edilsinlər. Eləcə 
də Komitə (CRC) məqsədəuyğun saydığı halda BMT-nin ixtisaslaşmış qurumlarına, 

UNICEF-ə və digər səlahiyyətli orqanlara təklif edə bilər ki, onların müvafiq 
səlahiyyət dairəsinə daxil olan sahələrdə Konvensiyanın həyata keçirilməsi barədə 

məruzələrini və ekspertlərin rəyini təqdim etsinlər.21  
Bu baxımdan həmin Konvensiyanın müddəalarının və uşaqların ən ümdə 

maraqlarının Ermənistan tərəfindən kobud şəkildə pozulması nəzərə alınmaqla 
Komitə tərəfindən təcili olaraq təcavüzkar Ermənistana qarşı xüsusi prosedurun 

başladılması təmin edilməlidir.  
Ümidvarıq ki, UNICEF və Regional Ofis Ermənistanın Azərbaycana qarşı 

hərbi təcavüzündən əziyyət çəkən uşaqların ən ümdə maraqlarının və pozulmuş 

fundamental hüquqlarının təmini məqsədilə Ermənistan silahlı qüvvələri tərəfindən 
dağıdılmış yaşayış məntəqələrinə faktaraşdırıcı missiya təşkil etməklə uşaq 

hüquqlarının pozulması ilə bağlı faktların obyektiv şəkildə araşdırılaraq 
qiymətləndirilməsinə, bununla bağlı beynəlxalq səviyyədə ədalətli qərarların qəbul 

edilməsinə öz töhfəsini verəcəkdir. 

Beynəlxalq hüququn norma və prinsiplərindən irəli gələn və üzərinə düşən 

öhdəlikləri yerinə yetirməli olduğu halda bunu icra etməyən, öz cinayətkar 

əməllərini davam etdirməklə Azərbaycan vətəndaşlarının insan hüquqlarını kobud 

şəkildə pozmaqda davam edən Ermənistan Respublikasının hərbi-siyasi 

rəhbərliyinin təcavüzkar fəaliyyəti beynəlxalq təşkilatlar tərəfindən kəskin şəkildə 

pislənilməli, həmin cinayətlərin törədilməsində təqsirli olan şəxslərin beynəlxalq 

hüquqi məsuliyyətə cəlb olunaraq cəzalandırılması ilə bağlı təcili tədbirlər 

görülməlidir. 
 

21 https://www.ohchr.org/en/professionalinterest/pages/crc.aspx 

Buna görə də bir daha beynəlxalq təşkilatları və nüfuzlu dünya dövlətlərini 

ədalətli sülhün əldə olunması səylərinə zərbə vuran Ermənistan Respublikasından 

müharibə və terror cinayətlərinə, mülki əhalinin hüquq və azadlıqlarının kobud 

şəkildə pozulmasına səbəb olan cinayətkar əməllərinə, Azərbaycanın işğal altında 

olan bütün ərazilərinin işğalına qeyd-şərtsiz son qoymağı tələb etməyə və təcavüzkar 

Ermənistana münasibətdə beynəlxalq hüquqi məsuliyyət müəyyən edən təcili 

tədbirlər görməyə çağırırıq. 

